
Tar la dumonda 1: Ils puncts neuralgics visibels per lung da la via dal Bernina èn da 

princip enconuschents. Per las zonas periclitadas stattan a disposiziun analisas dals 

privels e da las ristgas. Sin basa da questas analisas han ins eruì e realisà mesiras 

necessarias. Gronds deficits da protecziun na datti betg tenor las analisas. A vista 

mesauna fin a lunga vista èsi previs da sanar differents trajects da la via dal Bernina 

respectivamain d'adattar il trassé. En quest connex vegni examinà da nov, sche las 

ovras da protecziun ston vegnir remplazzadas respectivamain sch'i dovra ulteriuras 

ovras da protecziun. Er la Viafier retica ha ina charta d'infurmaziun da ristgas per sia 

entira rait. Sin basa da quella vegnan examinadas e realisadas commensuradamain 

mesiras per serrar eventualas largias da protecziun. Ils onns passads han ins per-

quai construì divers rempars sin la lingia dal Bernina. Er en il territori, ch'è stà pertu-

tgà ils 4 da november 2023 d'ina crudada da blocca, vegniva gia construì in rempar. 

 

Tar la dumonda 2: La gronda part dal territori dal project per la correcziun da la via 

Pozzolascio-Pisciadel sa chatta entaifer ina vasta massa da sedimentaziun. En cum-

paregliaziun cun las mesiraziuns da l'onn 2006 n'han las mesiraziuns cuntinuantas 

sur satellit e l'actual model digital da l'autezza betg mussà novs moviments da massa 

activs. En quest sectur n'han ins betg registrà fin ussa crudadas u bovas pli grondas. 

L'eveniment dals 26 d'october 2023 è capità pervia da la stagnaziun da l'aua da 

spunda e pervia da l'augment da la pressiun da l'aua da sfessas, ch'è stà la conse-

quenza da las precipitaziuns extraordinariamain fermas. Suenter las daratgadas è sa 

distatgada la notg sin il 1. da november 2023 ina pitschna bova spontana. Tals 

eveniments n'èn betg previsibels u evitabels. Igl è impussibel u sproporziunà da 

construir ovras da protecziun, sco raits u gallarias, sin l'entir traject.  

 

Tar la dumonda 3: En vista a la realisaziun dal project da via Pozzolascio-Pisciadel 

han ins elavurà l'onn 2019 il rapport «Analisa dal terren da construcziun e giudica-

ment dals privels da la natira». Las mesiras recumandadas en il rapport per la segi-

rezza da la lavur e dal manaschi sin il traject da via èn vegnidas realisadas. Supple-

mentarmain han ins controllà e nettegià a maun la spunda sur la via. Il management 

integral da las ristgas sin via (MIR-V) per il sectur pertutgà è en elavuraziun. 

 

Tar la dumonda 4: Las vias chantunalas vegnan manadas sin basa d'in concept 

orientà a las ristgas. Previsiblamain a partir dal 2026 vegn il MIR-V a giugar ina rolla 

impurtanta per la via dal Bernina. Mesiras a curta vista vegnan realisadas cuntinua-

damain. Eveniments imprevisibels vegnan dentant ad influenzar er vinavant il mana-

schi da la rait da vias. 

 

Tar la dumonda 5a: Per dumagnar situaziuns spezialas ed extraordinarias nomine-

scha la Regenza il Stab directiv chantunal (SDC). En cas d'eveniments locals, sco 

sin la via dal Bernina, coordinescha l'Uffizi da construcziun bassa (UCB) la lavur, 

quai en stretga collavuraziun cun la Polizia chantunala dal Grischun, cun las 

ulteriuras organisaziuns a glisch blaua e cun las vischnancas. 

 

Tar la dumonda 5b: Sche la via vegn serrada, examinescha il UCB tut las pussaivla-

dads da sviament. Sche las vias communalas u forestalas correspundentas èn situa-

das en la zona da privel, u sche talas na pon betg vegnir tegnidas avertas en moda 

segira, sto il territori pertutgà vegnir guntgì en gronda distanza, sco en quest cas il 

sviament da la via dal Bernina sur la via dal Malögia. Analogamain examinescha la 

Viafier retica mesiras correspundentas. 

 

Tar la dumonda 5c: La communicaziun tranter il chantun ed ils posts participads de-

penda da la situaziun e da l'eveniment. La Centrala da commando da l'Uffizi da con-

strucziun bassa sco er la Centrala d'acziuns da la Polizia chantunala dal Grischun èn 

cuntanschiblas di e notg. La stretga collavuraziun tranter ils posts involvids (UCB, 

Polizia chantunala, vischnancas, Viafier retica) è sa cumprovada. Coordinada vegn 

er la communicaziun a las abitantas ed als abitants pertutgads sco er a terzas varts 

(communicaziuns a las medias, signalisaziuns, strassen.gr.ch). 

